
Trefnau Agor a Chau 
 

Mae gennych chi ddau oriad:   
Mae’r un bach yn agor y giât ar dop y stepiau. 
Mae’r un mawr yn agor y drws ffrynt.  Yr un sydd angen i chi ei agor yw’r drws ar yr ochr dde, ac mae’n 
medru teimlo braidd yn stiff wrth i chi roi’r goriad i mewn ynddo. 
 
Y blwch goriadau – mae’n dal 3 goriad: y prif oriad mewnol (sy’n agor y toiled, y gegin a drysau’r coridor, 
rhag ofn eu bod nhw wedi cloi), goriad du plastig tew ar gyfer y blwch rheoli’r gwres, a goriad bychan i’r 
giât ar gyfer mynediad i’r ramp. 

Y blwch goriadau yw’r blwch llwyd bychan ar y wal i’r dde o’r drysau i mewn i’r brif neuadd.  
Tynnwch y fflap i lawr nes y gwelwch chi’r deial rhifau.  
Gosodwch y deial ar y rhif gawsoch gennym. 
Yna pwyswch y ddau fotwm ar y naill ochr a’r llall i’r bocs a thynnwch y prif fflap i lawr i gael at y 
goriadau.  
Cofiwch ddychwelyd y goriadau i’r blwch goriadau’n syth ar ôl ichi eu defnyddio – mae hyn yn sicrhau 
nad oes neb yn mynd oddi yno efo nhw.  

 
Rhestr wirio cyn gadael  

 Caewch y ffenestri.  

 Caewch a chlowch y drws ochr allanol os wnaethoch chi ei ddefnyddio (i’w gloi, trowch y bwlyn). 

 Clowch unrhyw ddrysau mewnol y gwnaethoch chi eu datgloi.  

 Trowch y gwres i ffwrdd os yw ymlaen (mae angen ei adael â’r golau coch ymlaen). 

 Clowch y blwch rheoli’r gwres ( os gwnaethoch ei ddefnyddio). 

 Gwnewch yn siŵr fod y goriadau mewnol yn ôl yn y blwch goriadau. 

 Clowch y drws ffrynt. 

 Rhowch y clo clap ar y giât/giatiau. 
    
Gwresogi    
Yn hwyr neu’n hwyrach mi fyddwch chi angen y gwres. Mae’n gweithio’n gyflym iawn, ond ymhellach 
ymlaen yn y flwyddyn mae’n debyg y byddwch chi eisiau inni ei droi ymlaen am ychydig cyn ichi gyrraedd. 
Peidiwch byth â dioddef yn yr oerfel.  Gadewch inni wybod.  Rydan ni’n awyddus iawn i sicrhau nad oes 
unrhyw un yn cadw draw o’r neuadd oherwydd eu hatgofion o fod yn oer yno.  
 
Mae’r blwch rheoli’r gwres ar ochr dde'r wal bellaf, yr un sy’n wynebu’r llwyfan.   
 
I droi’r gwres ymlaen, agorwch y blwch efo’r goriad du plastig tew yn y blwch goriadau. 
 
Pwyswch y botwm boost ddwywaith (y botwm bach yn union i’r dde o’r cloc digidol – gweler y diagram 
isod).  Daw golau gwyrdd ymlaen, mi glywch chi glonc, a bydd y gwresogyddion yn rhedeg am 1 awr.  Mi 
fyddwch chi’n dechrau teimlo’r gwres oddi wrthyn nhw ymhen tua 10 munud. 
 
Os fydd hi’n mynd yn rhy boeth, pwyswch y botwm boost ddwywaith eto.  Mi ddaw golau coch ymlaen, mi 
glywch chi glonc arall, ac mi fydd y gwresogyddion yn mynd i ffwrdd, ond mi fyddan nhw’n dal i daflu gwres 
am tua 10 munud pellach. 

